
Честитка од градоначалникот Љупчо Папазов по повод 

Илинден – Денот на Републиката 

 

Илинден е континуитетот на македонската историја, 

симболот на победата што ги обединува Илинденското 

востание и АСНОМ, 1903 и 1944. 

 

Илинден е македонската државотворност во која се 

вградени непокорот и победата – стремежот на 

револуционерите илинденци и асномското остварување на 

сонот за слободна македонска држава. 

 

Илинденските идеали нека ни бидат водилка за слободна 

македонска држава во која сите нејзини граѓани се еднакви 

и рамноправни, независно од нивните разлики и 

уверувања. 

 

Нека ни е честит Илинден – Денот на Републиката! Нека 

ни е вечна Македонија! 

 

 

 
 

 

 

 

 

  

Во чест на Илинден – делегации положија цвеќе и 

оддадоа почит на жртвите за слободна Македонија 

 

По повод Денот на Републиката – Илинден, 

градоначалникот на Општина Кочани Љупчо Папазов со 

членови од Советот, делегација  од Сојузот на 

Здружението на борците од НОВ и партиски делегации од 

Кочани положија свежо цвеќе на Споменикот на 

слободата, споменикот на Никола Карев и на бистите на 

Љупчо Сантов и Раде Кратовче во Паркот на Револуцијата. 

 

– Со возвишени чувства, на најсветлиот македонски 

празник се поклонуваме пред жртвите за слободна 

Македонија одбележувајќи 120 години од Крушевската 

Република и 79 години од Првото заседание на АСНОМ. 

Илинден е најголемиот македонски празник кој ги 



обединува почетокот на борбата за слобода на 

илинденците и стремежот на асномците за слободна 

македонска држава. 

 

Низ историскиот период, Македонија поминала и ја 

зачувала вековната желба за слобода бранејќи се од 

поделбите и давајќи отпор на пропагандите, обединувајќи 

се околу идејата за слободен народ во своја, слободна 

држава. 

 

Нека асномските и илинденските идеали нѐ водат кон 

слободна, просперитетна, успешна и напредна 

Македонија. Нека ни е честит Илинден – Денот на 

Републиката и нека ни е вечна Македонија – истакна во 

празничната честитка градоначалникот Папазов. 

 

 

 
         

 

 

Општина Кочани со поддршка на Кампот за млади 

информатичари  

 

Од 7 до 12 август, во „Еуро хотел Градче“ во Кочани, се 

одржа Кампот за млади информатичари.  

 

Кампот, кој претставува шестдневна обука на јуниорските 

и на сениорските информатичари што ќе ја претставуваат 

Македонија на идните олимпијади и натпревари по 

информатика ширум светот, го отвори градоначалникот на 

Општина Кочани Љупчо Папазов. Тој го изрази 

задоволството што Општината и Советот даваат поддршка 

за едукација на најбистрите умови во државата. 

 

– Задоволство е кога можеме заеднички да ги поттикнеме 

учениците во освојувањето нови знаења и вештини и што 

во осумтемина млади информатичари е и Владимир Грчев 

од Кочани. Важни сте ни, затоа што како потврдени и 

наградени учесници на олимпијади и светски натпревари 

по информатика едновремено учите како ефикасно да ги 

решавате проблемите – истакна во поздравното обраќање 

градоначалникот Папазов. 

 

Како израз на вербата дека нашите млади информатичари 

ќе станат врвни во својата струка и во знак на сеќавање на 

овој камп, градоначалникот побара автограми од нив.  

Кампот за млади информатичари е во организација на 

Здружението „Бистри умови“, во соработка со 

Здружението на информатичари и Факултетот за 

информатички науки и компјутерско инженерство, а со 

финансиска поддршка од Општина Кочани. 
 



 

 
 

 
 

 

 

 

Одобрен проектот за реконструкција на кровот на ОУ 

„Свети Кирил и Методиј“ 

 

Министерството за образование одобри 13.558.022 денари 

за реконструкција на дел од кровот на ОУ „Свети Кирил и 

Методиј“ во Кочани. 

  

Средствата се обезбедени со измените на Програмата за 

изградба и реконструкција на основни училишта, по 

апликација од страна на Општина Кочани на јавниот повик 

за финансирање проекти за изградба и реконструкција на 

училишни објекти од буџетот на МОН. 

 

Целосната постапка за реализација на одобрениот проект 

ќе ја спроведе Министерството за образование.  

 

 

 
 

 
 

 

 

 

 

Се поправаат оштетени асфалтни површини на 

улиците во Кочани 

 

На три локации на улицата „Страшо Ербапче“ во Кочани 

во тек е санација на оштетената асфалтна површина околу 

сливните решетки. 

  

Изведувачот на работите, градежната фирма „Коле транс 

инженеринг“ ги поправа прекопите на улиците и 

оштетените коловози  со топла асфалтна маса. 

 

Во наредниот период ќе се санираат оштетени асфалтни 

површини и на улиците „Маршал Тито“, „Димитар 

Влахов“, „Скопска“, „Ристо Симеонов“, „Павлина 

Велјанова“, „Македонска“, „Ване Грдовјански“ и др. 

 

Изминатиот период со топла асфалтна маса беа извршени 

поправки на улиците „Партизанска“, „Митко Беќарски“ и 

„Шукри Шаин“.  

 

За крпење на прекопи на улици и оштетени асфалтни 

површини оваа година се издвоени 3.326.042 денари од 

општинскиот буџет.  

 

 

 

 

Ликвидиран пожарот во селата Врбица и Соколарци  

 

По десетчасовна битка со сите расположливи ресурси на 

Територијалната противпожарна единица – Кочани, со 

поддршка од Доброволното противпожарно друштво – 

Кочани, ТППЕ од Штип и Свети Николе, од Национални 

шуми, Центарот за управување со кризи и Дирекцијата за 

заштита и спасување – ликвидиран е пожарот на 

територијата на Чешиново-Облешево. 

 



   
 

Оганот зафатил сува трева и нискостеблеста шума и со 

ветерот брзо се ширел кон селото Соколарци, па по 

стручна процена била побарана помош од воздухоплови. 

Интервенцијата со авиони и хеликоптери помогнала 

пожарот да се локализира. Сепак, ветрот со променлив 

правец префрлил огнени јазици и кон злетовското село 

Бунеш, кон Свиланово и Рајчани. Дежурните екипи доцна 

во ноќта го стабилизирале огнот, а утрово тој е целосно 

ликвидиран.  

 

Заблагодарувајќи им се на поддршката на сите служби и 

поединци, како и на месното население што доброволно се 

вклучило во гасењето на пожарот, командирот на ТППЕ – 

Кочани, Драган Апостолов потсетува на важноста на 

забраната за движење во шума и повикува на совесно и 

внимателно однесување со огнот, затоа што штетите од 

пожарите носат опасност по здравјето на сето население.   

 

 

 
 

 
 

 

Aсфалтирани оштетените површини околу сливните 

решетки на „Страшо Ербапче“ 

 

Во рамките на активностите за крпење на прекопи на 

улици, асфалтирани се оштетените површини околу 

сливните решетки на трите локации на улицата „Страшо 

Ербапче“, со што сообраќајот по оваа улица се одвива 

нормално. 

 

Изведувачот на работите „Коле транс инженеринг“ го 

санира оштетениот коловоз на улицата „Павлина 

Велјанова“, а во тек е и поправката на асфалтните 

површини на улицата „Маршал Тито“, кај Шопинг-

центарот. 

 

Општинските служби апелираат за внимателно возење и 

почитување на сообраќајната сигнализација на локациите 

каде што има работа на патот. 

 



 

 
 

 

 

Втора работилница за подготовка на Стратегијата за 

безбедност на сообраќајот во Кочани 

 

Во присуство на граѓани, претставници на здруженија, 

институции и на приватниот сектор, на 17 август, во салата 

на Мултикултурниот центар се одржа втората работилница 

за изработка на Стратегијата за безбедност на сообраќајот 

во Кочани, организирана од Општина Кочани. 

 

Присутните ги поздрави градоначалникот Љупчо Папазов, 

а на работилницата учествуваше и Филип Трајковиќ, 

специјалист и меѓународен ревизор за безбедност на 

патиштата во државата, општините и органите за патишта 

на РСМ во проектот за поврзување на локални патишта на 

Министерството за транспорт и врски, кој говореше за 

глобалните трендови за безбедност на патиштата во светот 

и во Европа и за Глобалниот план за безбедност на 

патишта. 

 

Во координација на општинскиот инспектор за патен 

сообраќај во Општина Кочани Жаклина Пауновска 

Анѓелковиќ, се работеше свот-анализа, при што 

учесниците ги забележаа силните и слабите страни, 

можностите и заканите за безбедноста во сообраќајот. 

Исто така беше презентирана и работната верзија на 

Сообраќајниот проект за централното градско подрачје и 

воведување зонско паркирање во Кочани. 

 

Следната работилница ќе опфати дефинирање на 

конкретни цели и подготовка на оперативни планови. Се 

очекува стратегијата да биде готова во октомври, кога ќе 

се разгледува од членовите на Советот на Општина 

Кочани. 

 

 

 
 

 

 

 

Потпишан договорот за донација на пет мерни станици 

за квалитетот на воздухот во Кочани 

 

Градоначалникот на Општина Кочани Љупчо Папазов 

потпиша договор со невладината организација „Заедно за 

промена“ од Скопје, за донација на пет мерни станици за 

следење на квалитетот на воздухот.   

 

Станува збор за пет сензори за индикативни мерења на 

пием 10 и пием 2,5 честички во амбиентниот воздух на 

територијата на општина Кочани, кои веќе се поставени на 

пет јавни објекти во Кочани: ОМУ „Ристо Јуруков“, СОУ 

„Гошо Викентиев“, СОУ „Љупчо Сантов“, на објектот 

„Сончогледи“ од Детската градинка „Павлина Велјанова“ 

и на административната зграда на КЈП „Водовод“. Освен 

донацијата на сензорите, ќе се врши истражување, 

мапирање на главните загадувачи, изработка на план, 

собирање информации и споделување на сознанијата со 

релевантните институции и со јавноста.   



 

 
 

 
 

 

Започнаа градежните активности на улицата „Даниел 

Стефанов“ во Долни Подлог 

 

Започнаа градежните активности на улицата „Даниел 

Стефанов“ во Долни Подлог. 

 

Улицата е со должина од 366 метри и ширина од 3,5 до 4 

метри. 

 

Вкупната сума за изградба и асфалтирање на оваа улица 

изнесува 2.100.000 денари со ДДВ. 

 

Изведувач на работите е фирмата „Коле транс“. 

 

 

 
 

 

  

Средба со жителите на улиците „Љупчо Сантов“ и 

„Раде Кратовче“ 

 

По барање на жителите на улиците „Љупчо Сантов“ и 

„Вита Поп Јорданова“, градоначалникот Љупчо Папазов и 

инспекторката за патен сообраќај Жаклина Пауновска 

Анѓелковиќ остварија средба со жителите од двете улици. 

 

Присутните граѓани ги потенцираа најголемите проблеми 

за нивната улица, како што се непочитување на брзината 

на возење, паркирање на коловозот, непроодност на 

тротоарите и оштетената асфалтна површина. 

 

Дискусијата помина во пријатна и активна атмосфера, со 

конкретни заклучоци за реализација. Од страна на 

Општина Кочани ќе се санира оштетената асфалтна 

површина, ќе се исчисти тротоарот и ќе се направат 

пристапни рампи, а од ОВР – Кочани ќе се побараат 

поинтензивни полициски контроли на овие улици во однос 

на брзото возење и непрописното паркирање. 

 

   

 

 

 

 

 

 
   

 

Се одржа традиционалниот 43. Богородичен младински 

фудбалски турнир 

 

Се одржа традиционалниот 43. Богородичен младински 

фудбалски турнир на фудбалското игралиште во Долни 

Подлог. 

 

Турнирот траеше од 14 до 28 август, каде учествуваа 

вкупно 12 фудбалски екипи. 

 

Од вкупно пријавените 12 екипи победничкиот пехар го 

понесе фудбалската екипа на Облешево. 

 



 

Второто место ѝ припадна на екипата на Долни Подлог, а 

третото место на екипата на Тркање. Наградите беа 

парични, односно за прво место 30.000 денари, 20.000 

денари за второ и 10.000 денари за третото место. 

 

Освен најдобрите три екипи, беа прогласени и најдобар 

играч – Стевче Митев од Облешево, најдобар стрелец – 

Исак Томишев од Долни Подлог и најмлад играч – Михаил 

Кокев од Зрновци. 

 

 СОВЕТ НА ОПШТИНА КОЧАНИ 
 

 
 

 

 

Советот на Општина Кочани ја одржа 31. редовна 

седница 

 

Советот на Општина Кочани ја одржа 31. седница, на чиј 

дневен ред се најдоа 23 точки. 

 

Членовите на Советот ги усвоија измените и 

дополнувањата на Буџетот на Општина Кочани за 2023 

година, со измените во програмите за уредување на 

градежно земјиште; за изградба и одржување на 

општински патишта и улици; за изградба на системи за 

водоснабдување; за изградба на фекална и атмосферска 

канализација; за изработка на урбанистички планови и 

урбанистички проекти и измените во Планот на програми 

за развој на општина Кочани за периодот 2023 – 2025 

година. Советот ги усвои и измените на програмите за 

спорт, култура и за активностите од областа на 

информатичката и комуникациската технологија. 

 

Советот донесе одлука за ослободување од плаќање 

надоместок за уредување на градежното земјиште за 

изградба на типско повеќенаменско рекреативно 

игралиште. 

 

Советот даде согласности за годишните планови за 

вработување на ОУ „Св. Кирил и Методиј“ и на ЈОУДГ 

„Павлина Велјанова“ за 2024 година и за згрижување 

поголем односно помал број деца во воспитните групи во 

кочанската градинка. 

 

Со одлука на Советот се изменија критериумите за 

распределба на блок-дотации на општинските основни и 

средни училишта, со што непотрошените средства како 

салдо од претходната година ќе останат во буџетот за 

блок-дотации и нив училиштата ќе можат да ги користат 

во тековната година. 

 

Советот не даде поддршка на полугодишните извештаи за 

работењето на КЈП „Водовод“, но донесе заклучок за 

подобро обезбедување на Градската депонија во Кочани со 

оградување, осветлување, поставување видеонадзор и 

зајакнување на нејзината стражарска служба. 



 

 
 

 

 

Советот на Општина Кочани ја одржа 32. седница 

 

Советот на Општина Кочани ја одржа 32. седница, на чиј 

дневен ред се најде 21 точка. Членовите на Советот го 

верифицираа мандатот на новиот член Гоце Марков, кој 

доаѓа на местото на Перо Георгиевски. 

 

На дневниот ред се расправаше и беше усвоен извештајот 

за работењето на Центарот за развој на Источниот плански 

регион за 2022 година и Годишниот извештај за 

спроведувањето на Програмата за развој на Источниот 

плански регион за 2022 година. 

 

Беа усвоени извештаите за работењето на општинските 

основни училишта за учебната 2022/23 година; годишните 

програми за работа на општинските основни училишта за 

учебната 2023/24 година. Се даде согласност за 

формирање паралелки со помал број ученици во 

општинските основни и средни училишта. Советот даде 

согласност за паралелки со продолжен престој во 

општинските основни училишта. 

 

Одлуката за начинот на користење и управување на салите 

по општинските училишта беше подобрена со измените и 

дополнувањата кои беа на дневен ред. 

 

Советот донесе одлука за користење финансиски средства 

од постојаната резерва за доделување финансиски средства 

во вредност од 300.000 денари за Република Словенија 

како помош за последиците од поплавите во месец август. 

 

Советот расправаше и одлучуваше по предлог-одлуките од 

комисиите за урбанизам за бесправно изградените објекти. 

 

Годишните планови за вработување на КЈП „Водовод“, на 

Општина Кочани и на ЈОУ библиотека „Искра“ за 2024 

година не ја добија согласноста од Советот. 

 

 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk 

info@kocani.gov.mk   

 

http://www.kocani.gov.mk/
../BILTEN%20NA%20OPSHTINA%20KOCHANI/BILTEN%202020/Documents%20and%20Settings/ljajtovska/Application%20Data/Microsoft/ЈУНИ%202011/МАЈ%202011/АПРИЛ%202011/ЈАНУАРИ%202011/DEKEMVRI/info@kocani.gov.mk

